
malringulu kwane

kayasaa wakela naiyana ku badhabadha, lapadulrunai ku makaelaela ka
damai ku sahakaiya pasudalru. sa makakanenga makakalaelangenganai si
davacenga, laipathagilinganaku Iripethele pangidemele ku takanea, ku
asinava ka takaiya wapuduku ki tasinasinava, latuhanavaku ngulringau sa
alrulaiyananaku si iyaikai kidremedreme, samalra ku igayga, mapadulru lu
agaa, lakaidu kwalryalri kidremedreme ku agaa ku atudamadha, bekela ku
takaiya, lakaidu kidulrudulru sinau.

ku igayganeana, lu aga amalra ku buhasi, tahamunage, Iredelrede ka
lapanai si tuba paelreelre pupalungu, lapauwa ku acilai si aga, lu kadunga
mwacaebe si sadruku idra acilai pauwa ki vingtange, la sahahe pasitelrai
pikai ki thalragale idra palungu si sagai ku yapalunga ka akanea, adrava ku
paihange, kahidrange lukaidu pavaiyana miyalri wagamadu tungithingithi.

ku becenge twabasuhu pulacenge ku singi umawma ka lalacenge, ani
asama, amici, dawdau, ngyasasingkai ku kadalame ki wacekecekele,
twakicega lu adrumaa. ku hedame ka lapanai syalribuwana kasupalre
tutatitiki laaga pulacenge, lukai tucuculrusu. ku nisaha ka Irilemeka,
twabaimadu tuvalrithukai.

eene makaelaela ku tapiyaiya waga, ai ku takanekanea mahamahamau,

sana sahahe pulebe ku aga, ku wacekecekele watakaenene ngithalringulu ki
palungu si ahakai ku kidringi masiasilange kwane, ku nimeala ka akanea
tinu ahakai ku alrima malra sikane, kadruwa ku kacipi, kadruwa ku usara
dungbulri, sanaikai ku kidringi wadulrumadu kwane.

lu cibuku ki nipulacenga ahakai ku palriyu, lu puhagele ki umase ki
badhabadha ahakai ku kadruhu, lu puhagele pasukai ku vicukulu, pasukai ku
kadapahe, ahakai ku niahakaiya ku angatu dwahepe ka kisi si thalange.

kay tamaelrelrea kalringulu ki palungu kwane ku aga ka kakudha,
wadahebe ku hathuda aeaea mahamahamau ku kidremedreme ki
tacekecekela, ladahepe ku adulruwa mawsakesakene makilibalibake ka
wacekecekele, asiluiya, lu kalringulu kwane ku aga, ku lavavalake si
yacengecenge kadruwa ka pangiakalrakalra lukane, lataha aswalaala Ki
mahudraudrange ngidrakaale.

kayasasanenga, yakaingata ki upunga kyululucu, naingyalrau ku

igaygaluiyaa makucingalrenga!

